
ᐅᑲᓕᕐᓗ ᑲᓪᓚᓗ ᐱᖃᓐᓇᕇᑦᑎᐊᖅᐴᒃ. 

ᐅᑲᓕᖅ ᐊᖏᓪᓗᓂ ᖃᐅᓪᓗᖅᖢᓂᓗ. ᓂᐱᖅᑯᖅᑐᓪᓗᓂ 
ᐊᒻᒪᓗ ᐸᖓᓖᓐᓇᖅᐸᒃᖢᓂ.

ᑲᓪᓚ ᒥᑭᖦᖢᓂ ᑲᔫᓪᓗᓂᓗ. ᓂᐱᖃᒐᔪᙱᖦᖢᓂ 
ᐊᒻᒪᓗ ᐊᑦᑕᕈᓱᐃᓐᓇᐅᔭᖅᖢᓂ.



ᐅᓪᓗᒥ, ᐅᑲᓕᒃᑯᒃ ᑲᓪᓚᒃᑯᒃ ᑎᓱᕋᕆᐊᕐᓂᐊᖅᖢᑎᒃ. 
ᑲᓪᓚ ᓂᕿᒡᒋᐊᕆᓂᐊᖅᑕᒥᖕᓂᒃ ᐴᖅᑲᐃᑎᓪᓗᒍ ᐅᑲᓕᖅ ᓂᕆᕕᖕᒥ 

ᐅᐃᒪᔮᕈᔫᔭᖅᖢᓂ. “ᐊᓕᐊᓇᐃᓪᓕᑭᐊᖅ!” ᐅᑲᓕᖅ ᐅᖃᖅᖢᓂ.







“ᐴᖅᑳᓂᒃᑐᑦ ᓂᕿᒡᒋᐊᕆᓂᐊᖅᑕᕗᒃ,” ᐅᖃᖅᐳᖅ ᑲᓪᓚ. 
ᐅᑲᓕᐅᑉ ᑎᒍᑲᐅᖅᑐᖅᖢᓂᐅᒃ ᐴᕆᔭᖓ ᓂᕿᓄᑦ ᓯᓚᒻᒧᓪᓗ ᐅᓪᓚᒃᓯᓪᓗᓂ.

“ᐅᐊᑦᑎᐊᕈ ᖁᖓᓯᕈᐃᑦ ᐊᑎᓗᒍ! ᑲᓪᓚᐅ ᐅᖃᐅᑎᓪᓗᓂᐅᒃ.



ᐅᑲᓕᖅ ᐃᓯᒃᑲᓐᓂᖅᖢᓂ. ᐊᑎᓪᓗᓂᐅᒃ ᐅᖅᑰᔪᐊᓐᓄᒃ 
ᑐᖑᔪᐊᖓᓪᓗᓂ ᖁᖓᓯᕈᓂ. ᑲᓪᓚᐅᑉ ᐊᑎᓪᓗᓂᐅᒃ ᐊᐅᐸᖅᑐᖅ 

ᐃᓗᓕᖃᐅᖅᖢᓂ ᐊᐃᖃᙱᑦᑐᖁᑎᓂ.
“ᑎᓱᕋᐅᑎᕗᒃ ᑕᐃᒪ ᐱᒍᑦᑎᒍᒃ,” ᐅᖃᖅᖢᓂ ᑲᓪᓚ.







ᓯᕐᓗᐊᕐᒦᑦᑐᖅ ᑎᓱᕋᐅᑎ ᐅᓂᐊᖅᖢᓂᒃᑯᒃ ᐊᓐᓂᓯᓪᓗᓂᒃᑯᒃ. 
“ᐊᑏ ᐱᓱᓕᕐᓗᒃ” ᐅᑲᓕᖅ ᐅᖃᖅᖢᓂ, ᑎᓱᕋᐅᑎᓗ 

ᐅᓂᐊᓕᖅᖢᓂᐅᒃ ᐱᓱᒐᓱᓕᖅᖢᓂ.

“ᐅᐊᑦᑎᐊᕈᐊᐃ. ᐱᕐᕌᖏᓐᓃᑦᑐᑦ ᐲᔭᕆᐊᖃᖅᑕᕗᒃ,” 
ᑲᓪᓚ ᐅᖃᖅᖢᓂ. ᐲᔭᐃᓪᓗᓂ ᑎᓯᒃᑎᓯᒪᔪᓂᒃ ᐊᐳᑎᒐᓛᓂᒃ 

ᑎᓱᕋᐅᑎᒥᒃᑕ ᐱᕐᕌᖏᓐᓂ ᐊᑕᖕᒪᑕ.



ᑎᓱᕋᐅᑎᑎᒃ ᐅᓂᐊᖅᖢᓂᒃᑯᒃ ᖃᓕᕈᓯᕐᒧᑦ ᖃᓂᓛᒧᑦ. 
ᐅᓂᐊᖅᑐᐃᓐᓇᐅᓪᓗᑎᒃ ᑎᓱᕋᐅᑎᒥᖕᓂᒃ ᖄᖓᓄᑦ ᑎᑭᖦᖢᑎᒃ. 

ᖃᓕᕈᓯᖅ ᐊᖏᔪᐊᓘᓪᓗᓂ, ᓯᕕᖓᕐᔪᐊᖅᖢᓂᓗ!







ᓯᕗᓪᓕᖅᐹᒥ, ᑕᒪᕐᒥᒃ ᑎᓱᕋᐅᑎᒧᑦ ᐃᑭᓪᓗᑎᒃ. 
“ᑕᐃᒫ, ᑲᓪᓛ?” ᐊᐱᕆᓪᓗᓂ ᐅᑲᓕᖅ.

“ᑕᐃᒪ, ᐅᑲᓖᖅ!” ᑲᓪᓚᐅᑉ ᑭᐅᓪᓗᓂᐅᒃ.

“ᐊᑏ ᑎᓱᓕᕐᓗᒃ!” ᐅᑲᓕᖅ ᐅᖃᒃᑲᓐᓂᕐᒪᑦ, ᐊᓱᐃᓛᒃ 
ᑕᐅᓄᖓ ᑎᓱᓕᖅᖢᑎᒃ. ᓱᒃᑲᓴᑦᑎᐊᖅᖢᑎᒃ!



ᖃᓕᕈᓯᐅᑉ ᖄᖓᓄᑦ ᑎᓱᕋᐅᑎ ᐅᓂᐊᒃᑲᓐᓂᖅᖢᓂᔾᔪᒃ. 
ᑭᖑᓪᓕᕐᒥᒃ ᐅᑲᓕᖅ ᐃᓄᑑᓪᓗᓂ ᑎᓱᕗᖅ, 

ᑭᖑᓂᐊᒍᑦ ᑲᓪᓚ ᐃᓄᑑᒋᓪᓗᓂ ᑎᓱᓪᓗᓂ. ᑭᖑᓪᓕᕐᒥᓗ 
ᑕᒪᒃᑭᖅᖢᑎᒃ ᑎᓱᓪᓗᑎᒃ. ᑎᓱᕋᐅᔭᖅᐴ ᓂᑭᑦᑖᖅᖢᑎᒃ.







“ᓄᖅᑲᕐᓗᓄᒃ ᐅᓪᓗᕈᒻᒥᑖᓪᓚᒡᓗᒃ,” ᑲᓪᓚ ᐅᖃᖅᖢᓂ. 
ᓂᕿᐅᑉ ᐴᖓ ᒪᒃᐱᖅᖢᓂᐅᒃ. ᐴᖅᓯᖅᑲᐅᒐᒥ ᐱᔅᓯᒥᒃ, 

ᐸᓚᐅᒑᕐᒥᒃ, ᐅᑲᓕᐅᑉ ᓂᕿᐊᓂᒃ ᐊᒻᒪᓗ ᑏᓕᐅᖅᓯᒪᔪᒥᒃ. 
ᐅᑲᓕᖅ ᓂᕆᑲᐅᖅᑐᖅᖢᓂ ᐊᖏᓈᖅᖢᓂᐅᒃ ᐸᓚᐅᒑᖅ.



“ᐅᑲᓖᖅ, ᐊᓯᖏᓐᓂᒃᑕᐅᖅ ᓂᕿᓂᒃ ᐱᖕᒥᓗᑎᑦ.” 
ᑲᓪᓚᐅᑉ ᐅᖃᐅᑎᓪᓗᓂᐅᒃ. ᐅᑲᓕᖅ ᐅᑲᓕᐅᑉ ᓂᕿᖕᒋᓐᓂᒃ 

ᐊᒻᒪ ᐱᔅᓯᒥᒃ ᐱᓪᓗᓂ. ᖃᓂᐊ ᑕᑕᑦᑎᐊᖅᖢᓂᐅᒃ.







ᐅᓪᓗᕈᒻᒥᑖᓂᒃᑲᒥᒃ, ᐅᑲᓕᖅ ᐅᖃᓕᖅᖢᓂ, 
“ᑎᓱᒋᐊᕐᓂᐊᕋᒪ ᑐᓄᙵᓗᖓ!”

“ᐅᑲᓖᖅ, ᑕᐃᒪᓐᓇᐅᙱᑦᑐᖅ! ᐃᒻᒥᓂ ᐋᓐᓂᖅᑎᓐᓂᐊᖅᑐᑎᑦ. 
ᓇᒧᙵᐅᓃᑦ ᑕᐅᑐᒡᓗᒍ,” ᑲᓪᓚᐅᑉ ᑭᐅᓪᓗᓂᐅᒃ.

ᐅᑲᓕᖅ ᐊᓂᖅᓴᐅᒥᓪᓗᓂ, ᑭᓯᐊᓂᓕ ᑐᓵᒻᒪᕆᒃᖢᓂᐅᒃ ᑲᓪᓚ.



ᑎᓱᑲᑕᒃᖢᑎᒃ ᖃᓕᕈᓯᕐᒥᑦ ᑕᐅᓄᖓ ᑕᑉᐸᐅᖓᓗ ᖄᖓᓄᑦ 
ᐱᓱᒃᐸᒃᖢᑎᒃ ᐅᓄᖅᑐᐃᖅᓱᖅᖢᑎᒃ. ᓯᕿᓂᖅ ᐊᑦᑎᒃᓯᓕᖅᖢᓂ. 

“ᐊᖏᕐᕋᐅᓐᓇᖅᓯᖅᑰᖅᑐᖅ ᒫᓐᓇ,” ᑲᓪᓚ ᐅᖃᖅᖢᓂ.

“ᐊᑕᐅᓯᐊᕐᓗᓄᒃ ᑎᓱᒃᑲᓐᓂᐊᓪᓚᒡᓗᒃ!” ᐅᑲᓕᖅ ᑭᐅᓪᓗᓂ. 
ᑲᓪᓚᐅᑉ ᐊᖏᖃᑎᒋᓪᓗᓂᐅᒃ.







ᑎᓱᕋᐅᑎᑎᒃ ᒪᔪᕋᖅᖢᑎᒃ ᐅᓂᐊᖅᖢᓂᒃᑯᒃ. ᐅᑲᓕᖅ 3-ᒧᑦ 
ᑎᑭᖦᖢᒍ ᓈᓴᐃᓪᓗᓂ. ᑲᓪᓚ ᐅᑲᓕᐅᑉ ᓯᐅᑎᖏᓐᓄᑦ ᐊᑦᑕᑕᖅᖢᓂ. 

ᓱᒃᑲᓕᑦᑎᐊᖅᖢᑎᒃ ᑕᐅᓄᖓ ᖃᓕᕈᓯᐅᑉ ᐊᑖᓄᑦ ᑎᑭᖦᖢᑎᒃ. 
“ᕗᐄ!” ᑕᒪᕐᒥᒃ ᑐᖅᖢᓚᓪᓗᑎᒃ.



ᑕᒪᕐᒥᒃ ᑕᖃᕐᔪᐊᕋᓗᐊᖅᖢᑎᒃ ᑭᓯᐊᓂᓕ ᖁᕕᐊᓱᑦᑎᐊᖅᖢᑎᒃ. 
ᑎᓱᕋᐅᑎᑎᒃ ᐅᓂᐊᖅᖢᓂᔾᔪᒃ ᐊᖏᕐᕋᐅᕗᒃ. “ᐅᓐᓄᕈᕐᒥᑕᕈᓐᓂ ᑕᐃᒪ,” 

ᑲᓪᓚ ᐅᖃᖅᖢᓂ.

“ᐸᓚᐅᒑᖅᑐᕈᓐᓇᖅᐱᓄᒃ?” ᐊᐱᕆᓪᓗᓂ ᐅᑲᓕᖅ.

ᑲᓪᓚ ᖁᖓᖦᖢᓂ. “ᐄ ᑭᓯᐊᓂᓕᑦᑕᐅᖅ ᐱᕈᖅᑐᓂ ᓂᕆᔭᕆᐊᖃᕐᒥᔪᒍᒃ,” 
ᐅᖃᖅᖢᓂ.





Best friends Ukaliq and Kalla are about to go on an outdoor 
adventure, sliding at the park! This book uses a humorous sequential 
story to teach children about outdoor safety. 

ᐱᖃᑎᐊᓗᒌᒃ ᐅᑲᓕᒃᑯᒃ ᑲᓪᓚᒃᑯᒃ ᓯᓚᒧᑦ ᓇᕈᓇᒋᐊᖅᑐᕐᒪᑎᒃ, ᑎᓱᕋᕆᐊᖅᑑᒃ ᐊᓃᕋᔭᕝᕕᖕᒥ!
ᐅᖃᓕᒫᒐᖅ ᐅᓇ ᑎᔅᓯᓇᖅᑐᓂ ᓱᕙᓪᓕᐊᖖᒍᐊᖅᑐᒥᒃ ᐅᓂᒃᑳᓕᒃ ᐃᓕᓐᓂᐊᖅᑎᑦᑎᔪᖅ ᓱᕈᓯᕐᓂᒃ ᓯᓚᒥ ᐱᖖᒍᐊᑦᑎᐊᕐᓂᕐᒥᒃ.


